Awit ng mga Awit Introduksyon

Ang Awit ay isang tula. Huwag muna nating intindihin: magpatangay tayo sa teksto at bubuksan nito sa atin ang isang sanlibutan.

Pinupukaw ng Awit ang ating sariling mga karanasan, dumederetso sa ating puso sapagkat tungkol ito sa Mangingibig at Iniibig. Ito’y isang tula tungkol sa pagtatagpo sa pag-ibig. Ngunit hinayaan ng awtor na mangyari ang pagtatagpong ito na parang sa isang panaginip upang hawiin ang tabing ng hiwaga nito: nagmumula sa ibang lugar ang panawagan ng pag-ibig. Naka​bi​bighani ang paghahanap, pagtatagpo, paglayo at makatotohanan ang mga ito sa pagbubunyag ng isang misteryo: May ibang umaakit sa atin. Ito ang nagpapaliwanag sa pamagat ng aklat. Ang Dakilang Awit.

Ang Awit ay kapwa kaalaman at karanasan ng paghahanap sa kaisa-isahan sa kabilang ibayo ng bawat tabing: siya man ay nabibighani rin sa paghahanap sa kanyang hirang – ang buung-buong para sa kanya at di-mapapalitan. Posible ang ganitong relasyon at ito ang nasa puso ng Kristiyanong pag-asa.

Habang inilalahad ng awtor ang panaginip ng pag-ibig, muli niyang isinasabuhay ang pag-asa ng bayang hinirang. Ang kasintahan ng Diyos ay ang Israel at ang lupa nito. Gaya ng mga pinakataimtim na minorya sa Israel. Hinihintay ng makatang awtor ang pagdating ng Mangi​ngibig bilang Haring Mesiyas at Asawa ng sambayanang hinirang. Ang nakaraang ito ng Awit ang nagpapaliwanag sa paggamit ng mga paghahambing na magiging kakatwa sa kaso ng mga karaniwang magkatipan, ngunit sa katunaya’y mga pahiwatig sa nakaraan ng Israel sa Templo at sa lupa nito.

Kaya hindi nagkataon lamang na natatagpuan sa Biblia ang Awit na ito ng mapagmahal na paghahanap. Hindi ito basta binigyan na lamang ng kahulugang panrelihiyon sa bandang huli, na wala rito sa simula: tinanggap ito ng tradisyong Judio kung ano talaga ito: ang awit ng pag-ibig ng Diyos. Ang hindi pagbanggit sa Diyos ay sinadya: naroon siya mula simula hanggang wakas, ngunit napakalayo sa mga “Diyos” ng relihiyong pantao ang Kaisa-isahang ito na sabay na Pag-ibig at Mangingibig.

Makapagtatapos tayo sa mga salita ng isang kilalang mistikong Muslim. Pag may binatilyong humihiling na siya’y gawing disipulo niya, ang sagot niya’y: “Nakaranas ka na bang umibig?” Kung “hindi” ang sagot, sinasabi niya: “Umalis ka muna at umibig, ngunit huwag magtagal doon. Saka ka pumarito at makipagtagpo sa akin.”

Ang Awtor ng Awit

Ang Awit ay ipinalalagay na gawa ni Solomon: hiniram lamang ang pangalang ito gaya rin sa ibang aklat sa Biblia. Ang awtor ay isang “espiritwal” at pantas ng ikatlong siglo bago kay Kristo. Isa sa mga sumulat ng “Mga Aklat ng Karunungan” ng Biblia.

Sa Israel gaya sa maraming bansa, ang ritwal ng kasal ay may “awit ng nobyo” at “awit ng nobya” (Jer 7:34, 16:9; Pag 18:22). Sa loob ng sanlinggo ng kasal, itinuturing silang hari at reyna at umaawit sila ng kagalakan sa pag-angkin sa isa’t isa. Ngunit gaya ng nalalaman natin mula sa mga tula ng pag-ibig ng Ehipto, walang nalabi sa mga popular na awit na ito sa Israel. Sa katunayan: ginawa ng ating awtor, na tiyak na isang pantas, ang ginagawa ng mga dakilang musikero sa paggamit ng mga popular na himig para sa pagbuo ng kanilang mga dakilang gawa ng sining. Madaling makita na ginamit niya ang mga pananalita at balangkas ng mga tradisyunal na awit ng pag-big upang maipahayag sa matulang paraan ang kailangan niyang sabihin. Ito ang nagpapaliwanag sa ating “Awit” na isang pangunahing aklat ng Biblia.

Ang Awit sa mga Bansang Kristiyano

Sa mga bansang Kristiyano, ang mga monghe ang umaangkin sa Awit. Isinaisantabi nila ang pantaong pag-ibig at nilampasan ang misteryo ng pakikipag-kaibigan sa ordinaryong buhay. Nakita nila ang awit bilang isang talinhaga, isang larawan ng karanasang espiritwal. Hindi nila ikinahiya ang pagpapahiwatig ng pagtatalik: bagkus tinulungan sila nito na maunawaan kung paano magiging napakatindi, napakasigla at nakauubos ang pakikipagmahalan sa Kanya, Ang Kaisa-isahan.

Sa katunayan, isinasauli nila sa Kristiyanismo ang kayamanang kinuha nila. Sa ikalabindalawang siglo sa Europa lumitaw ang mga unang palatandaan ng pagkakilala sa pantaong pag-ibig na hindi napansin sa mga siglong barbaro. Noon nagkabisa ang karanasang espiritwal ng ilang dakilang monghe at ermitanyo. Nagbigay-daan sa pagkamatay sa misteryo ng pag-ibig ang kanilang paulit-ulit na pagbasa at pagpapaliwanag sa Awit. Ang mga awit at kuwento ng pag-ibig na may kagaspangan sa simula, ay napalitan ng panitikan ng “magalang na pag-ibig.” Mula noon, sa lahat ng susunod na siglo, pagtitibayin na ang kahalagahan ng pag-ibig ng mag-asawa.

Kung minsan, masagwang sinasabi na ang pag-ibig ay nauuwi lamang sa pag-aasawa. At ganito ang palaging inuulit ng mga sine at telebisyon tuwing ang isang nabubulok na kultura ay kumikilala lamang sa pag-ibig kapag ipinangangako nito ang hindi nito matutupad. Inilalagay ng Awit sa sentro ng mga adhikain ang pagsisikap na makamit ang tunay na pag-ibig: laging sa Diyos galing ang ningning nito, at tulad niya, ito’y tapat hanggang kamatayan at sa kabilang buhay.

Awit ng mga Awit komentaryo

• 1.1 Maitim ako, subalit ma​ganda… sunog sa araw. Kinakatawan ng nobya ang pa​mayanan ng mga Judio, dukha at ma​sigasig, na buma​ba​lik sa kani​lang bayan mula sa pag​ka​tapong pumawi sa magandang pa​nga​lan at kalayaan ng Israel. Siya mismo ang uma​amin: Na​pabayaan ko ang aking ubasan, na ibig sabihi’y, ang aking lupain, ang Pales​tina.

At ang Hari, ang Nobyo, ay si Yawe. Pangarap ng nobya ang unang tulang ito ng pag-ibig. Ikinagagalak na niya ang araw ng pagbabalik niya sa hari at sinasabi sa sarili ang pina​nabikang pag-uusap nila “sa araw na ’yon”. Iti​nu​​turo sa kanya ng Koro ang lugar, na alam na niyang kata​tag​puan niya sa kanyang nobyo: ang Tolda ng mga Pastol, na tumutukoy sa Bundok Sion, ang Banal na Siyudad, kung saan naghahari ang mga inapo ni David na haring pastol.

Maitim ako subalit ma​ganda. Ma​itim: ibig sabihi’y sunog ang kanyang mukha. Pinili siya at iti​na​​ngi sa kabila ng kanyang sunog na mukha. Marahil, kaya siya pinili ay dahil sunog siya, na taglay ang tatak ng mabigat na trabaho at pag​hihirap, pagka​kamali at pag​​ka​​ka​linlang. Nakina​bang siya sa pagba​lewala sa kanyang sarili, at ang kaba​baang-loob na ito ay mas ma​ha​laga sa Diyos kaysa maraming mabu​buting gawa. Maa​aring nasunog siya sa titig ng may-gusto sa kan​ya. 

• 2.8 Tagsibol ng pagpapa-hayag: dumarating ang pag-ibig para hanapin ang minamahal. Tapos na ang mga pag​subok na waring walang katapusan ni kabuluhan. At masayang inaawit ng nobyo ang kagandahan ng kanyang nobya. Dito kinakaila​ngan ang pa​na​nampalataya: kasasara pa lamang na​tin ng diyaryong nagsasabi sa atin tung​kol sa milyun-milyong grupo ng mga bituin na sumabog na parang bula ng sabon labinlimang bil​yong taon na ang nakara-raan, at ngayon nama’y tinu​tukoy ng Awit ang isang ma​ngingi​big na naghahanap ng pag-ibig sa di-mabilang na inapo ng mun​ting “tao na may kakaya​han.” Totoo ba ito? Posible kaya? Ang mga daan-daang libong siglo at bituin na ito marahil ay usok na lamang na bumabalot, sa naiibang antas, sa misteryo na Kataas-taasang Persona, ang pinanggaga​li​ngan ng pag-ibig. Isang pag-ibig na hindi lamang pan​tao, sapagkat sa​man​talang nara​ra​nasan niya ito, pinag​li​liyab din tayo ng kan​yang espiritu.

Sinabi na natin na nababakas sa tekstong ito ang pa​nahon nito. Ang berso 2:15 ay tiyak na tumutukoy sa mga paghihirap ng isang pamayanang walang kakayahang ilaan ang sarili, bagamat gusto nito, sa pagha​hanap sa kan​yang Diyos. Maka​katagpo kaya tayo ng mapaya​pang lugar na kahit paano’y walang lamok, at marahil ay higit pa sa mga kulisap, na pumipigil sa atin na magalak sa presensya ng Diyos?

• 3.1 Sa aking higaan kung gabi, hinanap ko ang aking giliw. Hindi tayo pinatutulog ng pag-ibig, at ganito nga ang nang​yayari sa mga umi​ibig. Nilibot ni Maria Mag​dalena ang buong siyudad sa paghanap kay Jesus, at sa kauna-unahang pag​kakataon, pinagtawanan siya ng mga nagdaraan. Pumasok siya sa bahay at hindi nangahas ang bantay-pinto na pigilan siya. At naka​rating siya kay Jesus nang hindi napa​pansin isa man sa mga kuma​kain. Di ko na siya bibitiwan subalit ba​lang araw, sasa​bi​hin ni Jesus sa kanya: “Huwag mo na akong pigilan” (Jn 20:17).

• 6. Sino itong dumarating mula sa ilang? Marahil ay isa itong pagpapa​hiwatig kay Yawe na nagmumula sa disyerto patungo sa kanyang Templo – sa Templo ni Solomon. At sa pama​magitan ni Solomon, ang pagdating ng Diyos mismo kasama ang Kan​yang Mesiyas, ang siyang hini​hintay. Sa pa​nahon ni Moises, sinamahan ni Ya​weng natatago sa usok ang kanyang bayan.

Muling umaawit ng papuri ang nobyo sa kanyang nobya. Mala​mang na gu​ma​gamit ang siping ito ng mga tra​dis​yunal na kaayu​san ng awit na kina​kanta sa kapista​han ng kasal, na nag​pupu​ri​han ang dalawa.

Kapatid ko, binighani mo ang aking puso. Paano tayo makapa​ngu​ngusap nang hu​say tungkol sa Diyos, at sa Diyos-Mangingibig: marahil ang aspektong ito ng Diyos ang pinaka​mahirap nating madiskubre. Ngunit paano pa natin mauunawaan na ang buong Biblia ay nangungusap tungkol sa paghirang, sa ba​yang hinirang at sa mga hini​rang? Ito kaya’y sapagkat ang ilan ay hindi hini​rang kundi hinatulan; o di kaya’y ang pag-ibig ng Diyos ay lagi at sabay na pag-ibig ng ama at ng mangingibig? At dahil dito, puma​rito siya sa personal ng Kanyang Anak, ang “Nobyo,” gaya ng tawag niya sa kan​yang sarili.

Sa buong mundo ngayon, hu​maha​nap ang tao ng sinu​man o anumang lampas sa saklaw ng bulok at materya​listang mundo. Hindi kulang ang mga paraan, at ang mga “doktrinang sila​nganin,” na ka​limita’y mga imitasyon ng mga ito, ay may mga pulutong ng mambabasa. Hindi natin pa​nanaligan na hindi ibinunyag ng Diyos ang kan​yang sarili sa labas ng Kristiyanong pag​​bu​bunyag: gayunpaman, kaila​ngang mai​wasan ang kalitu​han. Baga​mat parehong mga salita ang gina​ga​mit: mistika, kontem​plasyon, espi​rit​walidad, kalimita’y iba ang kahulugan at ipinakikita sa atin ng Awit, gaya ng Mga Sulat ni Juan, ang mga katangian ng Kristiya​nong mistisismo:

–
ang Kristiyanong paghahanap sa Diyos, higit sa lahat, ay hindi isang “eksperimento,” kundi pagmama​ha​lan;

–
ang paghahanap na ito ay hindi para sa isang “bagay” pagka​​​tapos ng matagal na aseti​sismo, kundi pagha​hanap sa “kanya” na nagkakaloob at nag​bi​bigay ng kanyang sarili kung kai​lan niya gustuhin;

–
sa espiritwalidad, para sa atin ang pinag-uusapan ay ang Espi​ritu ng Diyos na gumagawa sa atin. Inaakay niya tayo, marahil sa iba’t ibang paraan, pero laging patungo sa pakikiisa kay Kristo sa krus.

–
ang pangwakas na karanasan na​tin sa Diyos ay sa i​sang tunay na kasal, na ang dalawa ay pinag-iisa, nababago ang tao at nagiging lahat ng kung ano ang Diyos, nang hindi naa​alisan ng kanyang sarili. Hin​di na mabilang ang mga tagapagpatotoo sa kara​nasang ito, at nalaman, o nala​la​man ng mga ito na wala nang iba pang paraan ng karu​nungan na makapag​bibigay sa kanila ng kalagayang kinaro​roonan nila nga​yon.

• 12. Pagkatapos ng mga tula ni Isaias na nagbu​bunyi sa bagong Jeru​salem, ang asawa ni Yawe (Is 61:10 at 62:5), pinag​ninilayan ng Awit ng Mga Awit ang birheng ikakasal na siyang magiging Bagong Bayan.

Isa siyang saradong hardin sapagkat buung-buo siyang na​kalaan sa kanyang nobyo. Siya ang birheng ikakasal na hinihintay ni Yawe pagkatapos ng ma​ra​ming mga pagbibili ng sarili ng kan​yang bayan – at ibang-iba sa napa​ka​raming relihiyon at mga gawang pan​relihiyon na pinag​ka​​kapera​han la​mang ng ilan at ang Di​yos ay hindi iti​nuturing na isang persona. Pagka​birheng inilaan sa Diyos: isang paraan ng pagsa​sabing sapat na siya at mai​bibigay natin sa kanya ang lahat, nang hindi dating sinu​bukan na o panabay na sinu​subu​kan ang lahat ng iba pang ka​ra​​nasan.

Muli nating matatag​puan dito si Maria.

Papasukin ang mahal ko sa kan​yang hardin. Kadala​sa’y hindi talaga mahalaga sa Diyos ang ating mabu​buting gawa sapagkat hindi buung-buong para sa kanya ang mga ito. Kundi nakubra na natin ang 95% ng halaga ng mga ito. Inaasahan natin na ma​kikita o malalaman ng iba ang mga ito. Mas masarap ang pakiram​dam natin sa pagka​kagawa sa mga ito at saka lang natin hinihiling sa Diyos na isa​alang-alang ang mga ito. Sa dakong huli, wala si​yang nakitang bunga na hindi pa nahihipo o nati​​tikman ng iba.

• 5.2 Karanasan ng ating pagi​ging mabigat: ilang beses nang dumaan ang Diyos nang hindi natin siya nakilala? “Dara​ting akong parang magnanakaw sa oras na hindi mo inaasahan” (Pag 3:3).

Natulog ako ngunit gising ang puso ko. Hindi ito ang pagtulog ng mga walang inaasahan, ngunit kung masi​gasig ang espiritu, mahina ang laman. Dumating siyang puno ng pagpapala (ito ang ibig sabihin ng “hamog”), ngu​nit lumalampas ang pagka​kataon: Na​kikilala lamang siya pag huli na: hindi agad tayo nag​bukas dahil takot nga tayo sa anumang hindi natin nauuna​waan. Alam niyang hindi pa panahon, pero hindi siya umaalis nang hindi nag-iiwan ng pala​tandaan ng kanyang pag​dalaw: tumulo ang mira mula sa mga kamay ko. May ipinunla sa mahihinog pag​katapos.

• 10. Nakatitiyak tayo na ito ang mga tradisyunal na berso mula sa “awit ng nobyo” at “awit ng nobya” (tingnan ang Intro​duksyon). Gayunpaman, sa​pag​kat wala nang nalabi sa mga po​​pu​​lar na awit na ito, mahirap sabihin kung may pagtukoy sa lupang Israel at  sa Templo. Ginu​gunita rito ng Israel ang karilagan ng unang Templo at dahil sa pana​hong ito’y napakasimple ng kani​lang santuwaryo, pinapangarap nila ang isang bagong Templo na dadalawin mismo ng Pangi​noon.

Akin ang mahal ko at ako’y sa kanya. Napakalayo natin kay Moises pagkatapos ng sampung dantaon ng banal na kasaysayan. (Sapagkat nag​sa​salita rin tungkol sa pag-ibig ang Deute​ronomio, at ipinalalagay nito na kay Moises ang higit pa sa sinabi niya.) Pero ito ang mensahe ng mga dakilang pro​peta. Gayunpaman, tandaan natin na para sa kanila, ang nobya, ang babaeng ikakasal, ay laging ang sambayanang Israel. Sa pamayanang Kristiyano la-mang (bagamat ganito na rin sa ilang salmo) babasahin ang Biblia bilang kasaysayan ng pagma​mahal ng Diyos sa mga tao: ang mga kilala na niya sa simula’t simula pa at ginawang banal.

Kung ibubunyag ng Diyos ang kan​yang sarili bilang Pag-ibig at Mangi​ngibig, hindi ito paraan ng pananalita lamang; sinasabi niya sa atin ang tu​nay niyang kali​kasan. Ang kawalang-hanggan ng Diyos ay isang piging ng pag-ibig na walang tigil ang pagka​ma​lik​hain na pinagmumulan ng Mga Persona at Anak at ng Espiritu na walang tigil na kinukuhang muli sa kaligayahan ng pagsasamang ito. Ngunit kali​mita’y nag-aatubili tayong isipin at ipahayag ito, nakapako na nga ang ating isip sa idea na kung walang-hanggan ang ka​dakilaan ng Diyos, kailangan muna si​yang maging maginoo ayon sa ating pa​mantayan, daki​lang iskolar, at siyem​pre, dakila ring inhinyero.

Bukod-tangi ang aking kala​pati, ang walang kapintasan (6:9). Lahat ay minamahal kay Kristo, at ang ilan ay ibayong higit kaysa ibang tumanggap lamang ng isang talento, ngunit ba​wat isa’y minamahal sa isang bukod-tanging pag-ibig kung kayat nararam​daman ng bawat isa na siya’y bukod-tangi. Waring hindi na alam ng bawat isa ang tinanggap ng iba, maging ng mga apostol o ng Ating Mahal na Ina. Sapagkat kailangang maging seloso ang pag-ibig, bagamat walang lugar ang selos sa kaharian ng Diyos.

• 10. Ako ay sa aking mahal, ngu​nit siya ang umaasa sa akin.  Hango ito sa mga salita sa Genesis (3:16) ngu​​​nit nabaligtad ang sumpang tu​mama sa babae: hindi na siya ang kina​kailangang suma-ilalim sa asawa: ang lalaki ang na​ngangailangan sa kanya. Kai​langan ako ng Diyos at hindi para ipagtrabaho ko siya. Gusto niya akong makasalo sa isang karana​san ng nilik​hang buhay at pag-ibig at marara​nasan lamang niya ito sa pama​magitan ko.

• 8.1 Kung kapatid lamang kita.  Isa itong paraan ng pagsasabing: Kung gayon, wala na bang posibilidad na ma​​takasan ko ang mga panlipunang alituntunin at kaugalian na gustong ipatupad ng lipunan sa atin? Nagagawa ba nating makipag-ugnayan sa Diyos sa paraang ang ating damdamin ay ma​laya sa mga ritwal, mga relihiyosong saloobin, na baga​mat kapaki-paki​na​bang ang lahat ng ito, ay pansamantala at para lamang sa isang partikular na lugar?

• 8. Ang pag-ibig ay sinlakas ng kamatayan. Nagtatapos ang tula sa pangako ng wa​lang-hang​gang pagsa​sama ni Yawe at ng kanyang bayan. Makapang​yari​han ang pag-ibig ng se​losong Diyos at maka​pangyarihan din ang pag-ibig na inilalagay Niya sa puso ng kanyang mga anak: At sinong aagaw sa atin ng pagma​mahal ni Kristo?” (Rom 8:35).

Malinaw na walang pagka-katulad ang pag-ibig na ipinaki​kita rito at ’yong kinikilala ng ating lipunan. Nakita ng ating lipunan ang pag-ibig ng lalaki at babae, na napalaya ang sarili sa mga pag​kulong ng panlipunang-buhay, na unti-unting gumapi sa maling palagay na nakahihigit ang kala​lakihan sa ka​ba​baihan, na naging natatanging kala​gayan para sa pakikipag-ugnayan ng mga tao. Ngunit kasabay naman nito, nakita rin ng ating lipunan ang ibayong takot sa “mawalan ng sariling buhay” sa pagbuklod ng sarili nang lubos sa ibang tao. Maraming nagsisikap pag-isahin ang isang kontradiksyon: pag-ibig na naghahatid sa lubos na kaliga​yahan at kaganapan ng sarili, at lihis na disisyon na maki​pagkasira at makipag-hiwalay sa sandaling makakita ng posibilidad na makatagpo ng anumang “mas okey.”

Ang pinahahalagahan dito ng teks​tong biblikal ay hindi kaliga​yahan kundi pag-ibig. Ang Awit ay ang saloobing ma​kilala ang pag-ibig sa anumang pres​yo, at sinasabi sa atin ng Ebanghelyo ang halaga. Sa ganitong paraan ma​papanibago ang kasal: nag​pa​pakasal ang tao para magkas​a​mang tumugon sa isang pana​wagan, at ang kali​ga​ya​han dito sa lupa ay isang lib​reng regalo ng Diyos sa paraang gusto niyang ibi​gay ito.

• 8. Ang mga huling bersikulo ng Awit ng Mga Awit mula 8:8 ay idi​nag​dag na lamang sa tula; may mga puli​tikal na pahiwatig ang mga ito.
